
Kesyon Moun Poze Souvan 

 
  

¨     Kisa iDECIDE ye? iDECIDE (Drug Education Curriculum: Intervention, Diversion, and Empowerment [Kourikoulòm 
Edikasyon sou Dwòg: Entèvansyon, Divèsyon ak Ranfòsman kapasite]), se yon pwogram dènye kri ki baze sou prèv, ki 
fèt espesyalman pou elèv lekòl premye sik segondè ak segondè. Kòm yon pwogram entèvansyon bonè nivo 2, iDECIDE 
pèmèt jèn yo fè chwa ki pi bon pou sante lè li ofri yon apwòch sipò ak reparatè nan edikasyon sou konsomasyon 
sibstans. Atravè aprantisaj entèraktif, refleksyon sou tèt yo ak priz desizyon ki gide, elèv yo jwenn zouti yo bezwen 
pou yo re-evalye konpòtman yo epi pwogrese yon fason pozitif. iDECIDE bon pou jèn ki gen risk pou konsomasyon 
sibstans yo ogmante. Yo kapab jwenn aksè ak pwogram nan atravè yon referans oswa kòm yon altènativ konstriktif 
pou mezi disiplinè ki eskli epi pini elèv yo. iDECIDE chita nan pwen rankont edikasyon ak otonomizasyon pou asire elèv 
yo gen opòtinite pou yo pouswiv pasyon yo epi pwospere.    

  
¨     Poukisa iDECIDE inik?  Lekòl yo bezwen repons efikas ak entegre pou abòde konsomasyon sibstans lakay elèv yo, 

pandan yo bay sante mantal ak ekite priyorite. Mezi pinisyon tradisyonèl yo souvan fè elèv yo mal, sitou elèv ki soti 
nan fanmi ki gen revni fèb, BIPOC, LGBTQIA+, ak elèv ELL yo. iDECIDE pwopoze yon apwòch ekitab ak reparatè ki sipòte 
byennèt ak siksè chak elèv alavni, ni anndan ni deyò salklas la.   

 
¨     Kiyès ki te elabore iDECIDE? Sant pou Sante Konpòtmantal nan Lekòl nan Massachusetts General Hospital (MGH) te 

elabore pwogram sa a an kolaborasyon avèk Depatman Sante Piblik (Department of Public Health, DPH) 
Massachusetts, ak Institute for Health and Recovery (IHR). 

  
¨     Pou kiyès iDECIDE fèt? iDECIDE te elabore pou elèv lekòl premye sik segondè ak segondè ki gen risk pou yo konsome 

sibstans oswa ki deja ap konsome sibstans. Kontni an pa konsantre sou yon sèl sibstans. Elèv yo ka konsome plizyè 
sibstans, epi apwòch entèvansyon iDECIDE la ki pa konsantre sou yon dwòg an patikilye, pèmèt elèv yo egzamine tout 
konsomasyon sibstans yo yon fason global.  

  
¨     Èske iDECIDE baze sou prèv? iDECIDE se yon kourikoulòm ki baze sou rechèch, yo elabore nan respè pi bon pratik ak 

dènye dekouvèt ki nan literati syantifik. Entèvansyon an baze sou eleman kle terapi koyitif ak konpòtmantal, terapi 
konpòtmantal dyalektik ak entèvyou motivasyonèl; yo tout se apwòch ki baze sou prèv pou abòde konsomasyon 
sibstans bonè lakay jèn yo. 

  
¨     Èske iDECIDE adapte pou elèv ki konsome nenpòt kalite sibstans?  Wi, iDECIDE pa konsantre sou yon dwòg an 

patikilye; li aplikab pou nenpòt sibstans yon elèv te ka konsome.    
  
¨     Ki estrikti pwogram iDECIDE la? iDECIDE se yon pwogram fleksib ki gen kat seyans (apeprè 1 èdtan chak), avèk videyo 

enteresan, diskisyon entè-aktif, aktivite pratik ak devwa pou fè lakay. Yo kapab bay seyans yo an gwoup oswa 
endividyèl, sa ki rann li fasil pou satisfè bezwen espesyal elèv ou yo.    

 
¨     Ki pi bon pratik pou mete iDECIDE an aplikasyon epi planifye seyans yo?  Nou rekòmande pou yo bay iDECIDE nan 

kat seyans, de preferans yon fwa pa semèn pandan kat semèn. Pou pwogram nan gen pi gwo enpak, elèv yo ta dwe 
kòmanse li pi vit posib apre yon enfraksyon.  Sepandan, nou konprann chak lekòl diferan – si pwogram sa a pa adapte 
ak bezwen ou yo, ekip nou an kapab ede w adapte kourikoulòm nan ak kontèks ou. 

¨     Konbyen fwa yon elèv kapab enskri nan iDECIDE?  Elèv yo ka benefisye lè yo re-enskri nan pwogram iDECIDE la. Nou 

sijere eseye yon fòma diferan pou pi byen sipòte bezwen yo – pa egzanp, si elèv la te patisipe nan yon gwoup premye 
fwa a, konsidere ofri li seyans endividyèl pwochèn fwa a. Tanpri sonje iDECIDE pa yon pwogram nivo 3 pou ede moun 
sispann konsome sibstans. Si yon elèv pa reyaji byen ak kourikoulòm sa a, li ka nesesè pou refere li bay sèvis sipò ki pi 
entansif.  

  
¨     Nan ki lang iDECIDE disponib?  Kounye a, pwogram nan disponib nan lang Anglè, Panyòl, Pòtigè, Kreyòl Ayisyen ak 

Vyetnamyen. Si ou bezwen pwogram lan nan yon lang espesifik, tanpri fè nou konnen.   
  
¨     Ki jan mwen kapab mete iDECIDE an plas nan lekòl oswa kominote mwen an? Kounye a, iDECIDE disponib gratis pou 

lekòl ak òganizasyon nan Massachusetts grasa finansman Depatman Sante Piblik Massachusetts la. Si distri, lekòl oswa 
òganizasyon w lan nan Massachusetts poko yon sit iDECIDE, annik ale sou www.iDECIDEmyfuture.org pou kòmanse. 
Pou kominote ki pa nan Massachusetts, iDECIDE disponib nan tout peyi a e li gen yon frè. Tanpri kontakte ekip iDECIDE 
la pou jwenn plis enfòmasyon sou fason pou mete pwogram nan an plas nan zòn ou an. 

  
¨     Èske mwen dwe yon klinisyen pou mwen kapab yon animatè iDECIDE?  Non. Yo te kreye iDECIDE yon fason pou 

animatè yo pa bezwen gen eksperyans nan domèn klinik. Yo te elabore pwogram nan avèk anpil atansyon pou li 
aksesib ak efikas pou moun ki soti nan tout kalite orijin epi ki gen tout nivo ekspètiz. iDECIDE bay tout animatè yo 
enstriksyon klè, resous pratik ak sipò kontinyèl pou garanti yon animasyon efikas ak yon anviwònman aprantisaj ki gen 
enpak.  

 
¨     Kijan yo bay animatè yo fòmasyon? Fòmasyon pou Animatè iDECIDE la fèt an pèsòn pandan yon jounen. Chak sit resevwa 

sipò ekip nou an tou pou mete pwogram nan an aplikasyon. Si oumenm oswa yon moun ou konnen ta renmen enskri 
nan fòmasyon pou animatè, tanpri konsilte fòmasyon ki disponib kounye a sou www.iDECIDEmyfuture.org. Si ou gen 
kesyon oswa ou bezwen sipò pou jwenn aksè ak fòmasyon yo, tanpri kontakte nou nan iDECIDE@mgh.harvard.edu.  

  
¨     Kijan mwen kapab jwenn aksè ak materyèl kourikoulòm nan? Animatè yo pral resevwa aksè nan sistèm jesyon 

aprantisaj (Learning Management System, LMS) iDECIDE la pa imèl anvan dat fòmasyon an. LMS la gen tout materyèl 
pwogram nan, tankou vèsyon PDF Manyèl Animatè a ak Liv Egzèsis Patisipan an ki ka telechaje ak enprime, epi yo 
itilize li pou enskri elèv yo ak prezante pwogram nan.  

   
¨    Èske iDECIDE respekte nòm aksesibilite yo? Nou pran angajman pou rann iDECIDE aksesib pou tout moun. Sitwèb nou 

an ak LMS la fèt ann akò avèk nòm aksesibilite WCAG ak ARIA yo. Si ou gen kesyon sou fonksyonalite aksesibilite yo 
oswa ou bezwen asistans, tanpri kontakte nou. 

